
(„Službene novine Bosansko – podrinjskog kantona Goražde“ br. 10/23)

  Na osnovu člana  84. stav (8) Zakona o srednjem obrazovanju i odgoju („Službene novine Bosansko-podrinjskog kantona Goražde“, broj:10/11 5/16 i 9/20), Ministarstvo za obrazovanje, mlade, nauku, kulturu i sport Bosansko-podrinjskog kantona Goražde donosi:

PRAVILNIK O OBRAZOVANJU VANREDNIH UČENIKA/POLAZNIKA
I. OPĆE ODREDBE 

Član 1.

Pravilnikom o obrazovanju vanrednih učenika (u daljem tekstu: Pravilnik) regulišu se način obrazovanja, osnovna prava i obaveze vanrednih učenika/polaznika u srednjim školama u Bosansko – podrinjskom kantonu Goražde (u daljem tekstu: Kanton), upis, način i rokovi za polaganje ispita, zaštita prava, evidencija i izdavanje javnih isprava vanrednim učenicima.
Član 2.
 Svojstvo vanrednog učenika stiče se upisom u školu, pohađanjem instruktivno – konsultativne nastave i polaganjem ispita pod uvjetima utvrđenim Zakonom o srednjem obrazovanju i odgoju („Službene novine Bosansko-podrinjskog kantona Goražde“, broj:10/11 5/16 i 9/20).
Član 3.
Pravo na vanredno obrazovanje može steći:

a) lice koje je završilo osnovnu školu i koje je starije od 18 godina;

b) lice koje je starije od 18 godina, a koje je započelo pa prekinulo redovno školovanje u istoj ili bilo kojoj drugoj školi, a to može dokazati svjedočanstvima o završenom razredu,

c) lice koje je završilo srednju školu;
d) lice koje uporedo savladava redovno drugi nastavni plan i program, odnosno dio nastavnog plana i programa u srednjoj školi.
Član 4.
(1) Srednja škola objavljuje konkurs, koji raspisuje školski odbor škole u sredstvima javnog informisanja, za upis vanrednih učenika/polaznika najmanje 15 dana prije početka školske godine uz prethodnu saglasnost Ministarstva za obrazovanje, mlade, nauku, kulturu i sport Bosansko – podrinjskog kantona Goražde (u daljem tekstu: Ministarstvo).
(2) Konkurs i prijem vanrednih učenika/polaznika koji polažu razred u cjelini (razredni ispit) mora biti okončan do kraja septembra tekuće školske godine. 

(3) Konkurs se raspisuje samo za ona zvanja/zanimanja za koja škola ispunjava uvjete, odnosno koja su upisana u Registar srednjih škola.
(4) Prijem zahtjeva i vanrednih učenika/polaznika za prekvalifikaciju, polaganje  predmetnih, dopunskih i maturskih ispita će se vršiti najkasnije do petnaest (15) dana prije početka svakog ispitnog roka, utvrđenog Zakonom.
(5) Sticanje srednje stručne spreme traje godinu dana kraće od sticanja srednje stručne spreme za redovne učenike, odnosno školska godina traje devet mjeseci za učenike koji polažu razredni ispit.
(6) Prekvalifikacija i dokvalifikacija traje najmanje šest mjeseci za učenike koji polažu dopunske ispite. 
Član 5

(1) Srednja škola organizuje u toku školske godine tri redovna ispitna roka (januarsko-februarski, junski i augustovsko-septembarski ispitni rok), a po potrebi i jedan vanredni rok koji utvrđuje nastavničko vijeće škole o čemu, najkasnije 15 dana prije početka ovog ispitnog roka, obavještava Ministarstvo i inspekciju za obrazovanje. 

(2) Ispiti se održavaju u tri ispitna roka: 

a) januarsko-februarski (od 15.01. do 15.02.) 

b) junski (od 01.06. do 30.06.)

c) augustovsko – septembarski (od 15.08. do 15.09.). 

(3) Vanredni rok iz prethodnog stava odobrava se na opravdan zahtjev učenika/polaznika.

Član 6.

Konkurs mora da sadrži sljedeće podatke:

a)
Uvjete za podnošenje prijave,

b)
Dokumentaciju koja se podnosi uz prijavu, 

c)
Rok podnošenja prijave.

Član 7.

(1) Prekvalifikacija je obrazovanje i osposobljavanje za drugo zanimanje, odnosno obrazovanje i osposobljavanje koje lice koje je već prethodno steklo neko stručno zvanje, odnosno zanimanje omogućava da stekne nove kompetencije za obavljanje novog zanimanja  ili nove profesionalne djelatnosti.
(2) Dokumenti koji su potrebni za prekvalifikaciju su sljedeći:

a) Original ili ovjerena fotokopija diplome o prethodno završenom obrazovanju
b) Ovjerena fotokopija svjedočanstva za svaki razred koji je polaznik završio

c) Ovjerena fotokopija lične karte

d) Izvod iz matične knjige rođenih, original ili ovjerena fotokopija

e) Dokaz o državljanstvu (original ili ovjerena fotokopija ne starija od šest mjeseci)
Član 8.
Dokvalifikacija je sticanje novog znanja u okviru istog zanimanja s ciljem povećanja kompetencija, odnosno dodatno stručno obrazovanje prema posebno utvrđenim programima,  radi sticanja višeg stepena kvalifikacije u okviru istog zanimanja.
Dokumenti koji su potrebni za dokvalifikaciju su sljedeći:

a) Ovjerena fotokopija diploma

b) Ovjerena fotokopija svjedočanstva za svaki razred koji je polaznik završio

c) Ovjerena fotokopija lične karte

d) Izvod iz matične knjige rođenih, original ili ovjerena fotokopija
e) Dokaz o državljanstvu - ovjerena fotokopija ne starija od šest mjeseci

Član 9.
(1) Škola sa vanrednim učenikom/polaznikom, odnosno njegovim roditeljem, zaključuje ugovor u pisanoj formi, kojim se regulišu međusobna prava i obaveze. 

(2) Ugovor o obrazovanju obavezno sadrži sljedeće osnovne elemente:

a) prava i obaveze škole u cilju osiguranja kvalitetnog obrazovanja učenika/ polaznika,

b) prava i obaveze učenika/polaznika,

c) definisanu cijenu realizacije programa obrazovanja i opis troškova obrazovanja,

d) trajanje programa obrazovanja,

e) način raskida ugovora,

f) način rješavanja sporova,

g) nadležnost suda u slučaju spora.

Član 10.

(1) Fond časova instruktivne-konsultativne nastave se utvrđuje odlukom nastavničkog vijeća u skladu sa relevantnošću predmeta za određenu vrstu zvanja/zanimanja i ne može biti manji od 15% ukupnog fonda časova za skupinu predmeta koje učenik/polaznik ima obavezu polagati. 
(2) Škola je dužna da obavijesti inspektora za obrazovanje i Ministarstvo o rasporedu polaganja ispita, sa naznakom broja vanrednih učenika/polaznika, o sastavu ispitnih komisija, mjestu i vremenu polaganja ispita najkasnije 5 dana prije početka ispitnog roka.                                                                        

Član 11.

(1) Nastavničko vijeće imenuje komisiju koja  ima zadatak da: 

a) Izvrši pregled prispjelih prijava i dokumentacije, 
b) Objavi spisak učenika/polaznika kojima je odobreno polaganje, kao i onih kojima nije odobreno polaganje, 
c) Izda rješenje o priznatim predmetima i dopunskim – razrednim ispitima koje je učenik/polaznik dužan polagati.

(2) Komisija se imenuje na period od jedne školske godine, a čine je: referent za vanredne učenike/polaznike i dva nastavnika. 
Član 12. 
Po izdatom rješenju o priznatim dopunskim – razrednim ispitima polaznik je dužan na vrijeme izvršiti prijavu ispita koje želi polagati najkasnije 15 dana prije početka ispitnog roka.

III OPIS POSLOVA I RADNIH ZADATAKA

Član13.

Direktor:

a) Odobrava održavanje instruktivne-konsultativne nastave, sastav ispitnih komisija i polaganje ispita na prijedlog nastavničkog vijeća;
b) Predsjednik je ispitnog odbora na polaganju maturskog/završnog ispita; 

c) Odobrava dokumentaciju o polaganju ispita za svakog učenika/polaznika; 

d) Odobrava dokumentaciju za polaganje maturskog/završnog ispita;
e)Vrši kontrolu matičnih knjiga; 

f) Potpisuje svjedočanstva o završenim razredima i maturskim ispitima;
g) Kontroliše izvještaje računovodstva o završnim razredima i maturskim ispitima; 

h) Kontroliše izvještaje računovodstva o završenom obračunu sredstava od uplate; 

i) Donosi rješenje o isplati naknade komisiji;
j) Potpisuje ugovore sa spoljnim saradnicima;
k) Odgovoran je za organizovanje vanrednih ispita.

Član 14.

Ostale službe: 

(1) Sekretar:

a) Obavlja poslove vezane za raspisivanje konkursa;
b) Daje polaznicima osnovne informacije o uvjetima i načinu polaganja ispita;
c)  Korespondira sa ispektorom za obrazovanje;
d) Vrši izradu ugovora o privremenim i povremenim poslovima;
e) Vrši prijem dokumentacije vanrednih učenika/polaznika shodno uvjetima konkursa, prosljeđuje ih organizatoru ispita, korespondira kod izdavanja rješenja za polaganje ispita;  

f) Protokoliše molbe i prijave;
g) Vrši izdavanje duplikata svjedodžbi i ostale poslove po potrebi. 
(2) Referent:
a)  Izvrši pregled prispjelih prijava i dokumentacije;
b) Objavljuje spisak učenika/polaznika kojima je odobreno polaganje, kao i onih kojima se ne može udovoljiti zahtjevu za polaganje; 

c) Izdaje rješenje o priznatim predmetima i dopunskim – razrednim ispitima koje je kaandidat dužan polagati; 

d) Pravi raspored polaganja ispita;
e) Pravi raspored instruktivne-konsultativne nastave; 

f) Sarađuje sa direktorom i računovodstvom u vezi s ostalim pitanjima vezanim za polaganje ispita; 

g) Pravi listu održanih ispita po predmetima; 

h) Provjerava redovnost održavanja instruktivne-konsultativne nastave; 

i) Referent ne može učestvovati u ispitnim komisijama, izuzev u slučajevima ako je ispitivač.
(3) Referent za administrativne, finansijske i računovodstvene poslove:
a) Prima uplate za instruktivnu nastavu i polaganje ispita; 

b) Vrši kontrolu uplata vanrednih ispita u skladu sa ovim Pravilnikom; 

c) Priprema unose naplaćenih vlastitih prihoda i šalje na realizaciju Ministarstvu za finansije BPK  Goražde;

d) Pomaže organizatoru u obračunu i kontroli svih lista;

e) Vrši kontrolu svih održanih ispita po predmetima; 

f) Vrši obračun naknada za ispite za ispitivače i predavače;

g) Vrši isplate naknada učesnicima posla;

h) Dostavlja potrebnu dokumentaciju za isplatu naknada Ministarstvu za finansije BPK Goražde; 

i) Vrši ostale poslove iz svog domena vezane za polaznike.
(4) Nastavnici ispitivači:
a) Poslovi ispitivanja i učešća u komisijama za polaganje dopunskih/razrednih ispita;
b) Poslovi održavanja instruktivne nastave u skladu sa usvojenim planom.

(5) Tehničko osoblje: 
a) Obavljanje svih poslova oko održavanja čistoće i portirskih poslova. Domar škole vrši neophodne popravke i intervencije u vezi s vanrednim učenicima/polaznicima.

IV ISPITI
Član 15.

(1) Ispiti se polažu pred ispitnom komisijom koju imenuje nastavničko vijeće škole. 
(2) Ispitnu komisiju sačinjavaju: predsjednik, ispitivač i stalni član komisije. 
(3) Dva člana ispitne komisije moraju biti stalno uposleni nastavnici srednje škole. 
(4) Ispitivač je nastavnik koji ima odgovarajuću školsku spremu i stručno zvanje za nastavni predmet koji se polaže. 

Član 16.
(1) Za rad ispitne komisije odgovoran je predsjednik komisije. 
(2) Predsjednik komisije je nadležan da:
a) preuzima zapisnike za polaganje ispita od referenta za administrativne, finansijske i računovodstvene poslove;
b) zajedno sa članovima komisije utvrđuje ispravnost ispitnih listića;
c) prije početka ispita dužan je da upozna učenika/polaznika o njihovim pravima i obavezama za vrijeme održavanja ispita; 
d) popunjava zapisnik za svakog učenika/polaznika i dostavlja referentu za administrativne, finansijske i računovodstvene poslove;
 (3) Ukoliko ne prisustvuju ispitu, sva tri člana ispitne komisije, predsjednik je dužan da obavijesti direktora, kako bi se ispit odgodio ili osigurala zamjena. 
 (4) U slučaju odsustva jednog od članova komisije, direktor je dužan u saradnji sa referentom obezbjediti zamjenu za istog radi kontinuiranog procesa realizacije ispitnog roka. 
(5) Zapisnik treba da sadrži naziv predmeta, datum održavanja ispita, vrijeme, potpise ispitne komisije, podatke o identitetu učenika/polaznika i utvrđenim ocjenama. 
Član 17.
(1) Ispit se sastoji od pismenog i usmenog dijela, te završnog/maturskog ispita, a u skladu sa nastavnim planom i programom. 
(2) Ispiti se, u pravilu, održavaju u prostorijama škole. 
(3) U jednoj prostoriji škole može biti samo jedna ispitna komisija. 
Član 18.
(1) Pismeni dio ispita (prema nastavnom planu i programu) traje najviše dva nastavna sata. 
(2) Pismeni ispit se piše u prisustvu komisije. 
(3) Za pismeni ispit ispitivač predlaže tri teme ili tri grupe zadataka. 
(4) Ispitna komisija bira temu, odnosno grupu ispitnih pitanja ili zadataka. Kad istovremeno više učenika/polaznika  polaže pismeni ispit, za pismeni ispit se mogu dati iste teme, odnosno zadaci. 
(5) Pismeni zadatak pregleda i ocjenjuje ispitivač. Ostali članovi svojim potpisom potvrđuju ili ne potvrđuju predloženu ocjenu ispitivača. 
(6) Ocjena o pismenom radu se kratko pismeno obrazlaže. 
(7) Nedovoljna ocjena pismenog ispita nije prepreka za polaganje usmenog dijela ispita. 
(8) Modularni testovi  će se obaviti prema nastavnom planu i programu za određeni predmet. 

Član 19.

(1) Na usmenom dijelu ispita učenik/polaznik dobija po tri pitanja iz svakog predmeta koji polaže. Pitanja moraju biti napisana na jednoobraznim listićima ovjerenim pečatom srednje škole, koje učenik/polaznik bira pred komisijom. Broj listića mora biti za pet veći od broja učenika/polaznika  koji su pristupili usmenom dijelu ispita istog dana. 
(2) Učenik/polaznik može promijeniti listić, što se unosi u zapisnik, a što se uzima u obzir prilikom zaključivanja konačne ocjene. Promjena pitanja iz prethodnog stava treba da uslijedi najkasnije pet minuta nakon izvlačenja listića sa pitanjima. 
(3) Učenik/polaznik ima pravo na najmanje deset minuta pripreme za usmeni odgovor. Usmeni ispit traje 10 – 20 minuta za jednog učenika/polaznika. Usmenom dijelu ispita obavezno prisustvuju sva tri člana komisije. 
(4) Usmeni dio ispita ocjenjuje ispitna komisija na prijedlog ispitivača.
(5) Usmeni dio ispita-intervju će se obaviti prema nastavnom planu i programu za određeni predmet. 

Član 20.
Ispitna komisija, odnosno njen clan, može tokom jednog dana učestvovati u obavljanju najviše 25 usmenih ispita. 
Član 21.
(1) Ako učenik/polaznik iz neopravdanog razloga odustane od bilo kojeg dijela ispita koji je započeo, smatra se da nije položio. 
(2) U opravdanom slučaju nastavničko vijeće srednje škole može učeniku/polazniku odgoditi polaganje ispita. 
Član 22.
(1) U toku jednog dana učenik/polaznik  može polagati:

a)  pismeni dio ispita iz dva nastavna predmeta, 

b)  usmeni dio ispita iz tri predmeta, 
c) pismeni dio ispita iz jednog predmeta i usmeni dio ispita iz jednog nastavnog predmeta, 

d) praktičnu nastavu. 

(2) Po modularnom programu učenik/polaznik može polagati tri nastavna predmeta u toku jednog nastavnog dana, a sve u skladu sa previđenim tehnikama ocjenjivanja. 

Član 23.
(1) Nakon završetka usmenog dijela ispita, ispitna komisija, na prijedlog ispitivača, utvrđuje ocjenu usmenog dijela ispita. 

(2) Opća ocjena iz predmeta sa obaveznim pismenim dijelom, izvodi se na osnovu Pravilnika o vrednovanju, praćenju i ocjenjivanju učenika/polaznika srednjih škola. 
(3) Komisija utvrđuje ocjenu većinom glasova. 
(4) Član ispitne komisije koji se ne složi sa predloženom ocjenom ispitivača, izdvaja svoje mišljenje u zapisnik o ispitu odmah po završetku ispita. Ocjenu iz prethodnog stava i opći uspjeh učenika/polaznika na ispitu utvrđuje nastavičko vijeće škole. 
(5) U ovom slučaju, sjednicu nastavničkog vijeća direktor škole saziva u roku od 24 sata. Uspjeh učenika/polaznika  se utvrđuje kao i uspjeh redovnih učenika, s tim što se vladanje ne ocjenjuje. 

Član 24.
(1) O ispitu se vodi zapisnik na odgovarajućem obrascu koji je utvrđen Pravilnikom o vođenju pedagoške dokumentacije i evidencije u srednjim školama. 
(2) Zapisnik vodi stalni član komisije (upisuje pitanja i ocjene ispita i poslije ispita zapisnike predaje predsjedniku ispitne komisije), a potvrđuju ga sva tri člana ispitne komisije. 

Član 25.
(1) Završni/maturski ispit se polaže na kraju stručnog i tehničkog obrazovanja isključivo u školskim učionicama i radionicama. 
(2) Sadržaji koji se polažu na završnom ispitu/maturi utvrđeni su nastavnim planom i programom. 
 (3) Obzirom da se završni/maturski ispit polaže u školskim učionicanma i radionicama, ne postoji potreba imenovanja člana komisije iz privrede.
(4) Završni ispit se sastoji od:

a) praktičnog rada (uz pisani opis praktičnog rada) koji učenik/polaznik radi u školi,
b) usmene odbrane praktičnog rada,

c) pisanog rada (eseja) iz bosanskog/hrvatskog/srpskog jezika i književnosti.

(5) Matura se sastoji od:

a) maturskog rada,

b) usmene odbrane maturskog rada,

c) pisanog rada (eseja) iz bosanskog/hrvatskog/srpskog jezika i književnosti.

(6) Nakon uspješno položene mature/završnog ispita, učeniku/polazniku se izdaje diploma o završenom srednjem stručnom ili tehničkom obrazovanju. 
Član 26.
(1) Dopunske ispite polažu učenici/polaznici iz određenih predmeta i oblasti u slučajevima: 

a) kad prelaze iz jedne u drugu školu,
b) kada su završili pojedine razrede iste vrste škole po nastavnom planu i programu koji se bitno razlikuje od nastavnog plana i programa škole u kojoj učenik/polaznik nastavlja obrazovanje,
c) kad se u postupku nostrifikacije i ekvivalencije svjedodžbi stečenih u inozemstvu utvrdi  neekvivalentnost programa i u rješenju odredi obaveza polaganja odgovarajućeg dopunskog ispita,
d) kada poslije sticanja jednog zanimanja, odnosno stručnog zvanja osoba želi steći drugo zanimanje, odnosno stručno zvanje (prekvalifikacija), 

(2) Dopunski ispit po modularnom programu polaže učenik/polaznik  putem modula iz nastavnog predmeta koji nije učio ili je učio u znatno manjem obimu, u skladu sa Zakonom o srednjem obrazovanju i odgoju, 

 (3) Dopunski ispiti se polažu u rokovima definisanim članom 2. ovog Pravilnika. Dopunski ispit se može polagati više puta. Kad je utvrđena obaveza za polaganje dopunskih ispita za dva ili više razreda, obavezno je prethodno položiti dopunske ispite za niži razred. 
Član 27.
(1) Učenik/polaznik koji polaže jedan razred u cjelini obavezan je položiti sve ispite u tekućoj školskoj godini. 

(2) Ako učenik/polaznik nakon polaganja razrednih ispita za jedan razred u cjelini ima jednu ili više negativnih ocjena, upućuje se na popravni ispit. 

(3) Učenik/polaznik koji polaže jedan razred u  cjelini i dobije više od dvije negativne ocjene, upućuje se da ponovi razred u narednoj školskoj godini. 

Član 28.
U jednom ispitnom roku učenik/polaznik polaže najviše do 15 predmeta.
Član 29.
(1) Učenik/polaznik koji polaže razredni ispit po grupama predmeta dužan je položiti ispite u tri uzastopna roka, s tim što ima pravo da koristi četvrti (vanredni) ispitni rok kao popravni. 
(2) U drugom, odnosno trećem ispitnom roku učenik/polaznik može polagati predmete koje nije polagao, odnosno koje nije položio u prvom ili drugom ispitnom roku. 
(3) Učenik/polaznik koji u trećem ispitnom roku dobije jednu ili dvije nedovoljne ocjene, upućuje se na popravni ispit u narednom ispitnom roku.
Član 30.
Učenik/polaznik koji je započeo polaganje ispita u jednoj školi ne može nastaviti polaganje istog ispita u drugoj školi.
Član 31.
a) Popravni ispiti 

(1) Učenik /polaznik koji nakon završetka nastave ili nakon polaganja razrednih i dopunskih ispita ima jednu ili dvije nedovoljnih ocjena, upućuje se na popravni ispit.

(2) Učenik/polaznik koji na popravnom ispitu dobije nedovoljnu ocjenu, odnosno koji ne pristupi polaganju popravnog ispita bez opravdanog razloga, upućuje se da ponavlja razred. 
Član 32.
(1) Popravni ispit se polaže u rokovima koji su navedeni u članu 5. ovog Pravilnika. 
(2) Izuzetno, učenik/polaznik koji u augustu polaže ispit i bude upućen na popravni ispit, može ispit polagati u septembru. 
(3) Nakon položenog popravnog ispita, učeniku/polazniku se izdaje svjedočanstvo o završenom razredu, odnosno o završenoj školi. 
Član 33.
(1) Nakon obavljenog ispita, ispitna komisija je dužna polaznicima saopćiti ocjene. 
(2) Učenik/polaznik na utvrđenu ocjenu komisije ima pravo prigovora nastavničkom vijeću škole u roku od 24 sata. Nastavničko vijeće je obavezno razmotriti prigovor polaznika i u roku od 24 sata donijeti odluku po prigovoru.
V OSTALE USLUGE 
Član 34.
Rukovodstvo škole i referent za administrativne, finansijske i računovodstvene poslove,

trebaju što ravnomjernije rasporediti poslove i radne zadatke vezane za ispitni rok. Rukovodstvo škole i organizatori ne učestvuju u ispitnim komisijama, izuzev u slučajevima ako je u datom trenutku nemoguće naći adekvatnu zamjenu pojedinom članu ispitne komisije. 

Član 35.
VI NAKNADE ZA REALIZACIJU VANREDNIH ISPITA 

(1) Školski odbor donosi odluku o  cijeni školovanja vanrednih učenika/polaznika  koja se sastoji iz:

a) visine naknade za upis u svaku školsku godinu,

b) naknade po jednom ispitu,

c) naknade po završnim ispitima po predmetu,

d) naknade za rad u komisijama za obavljanje ispita,

e) naknade ostalim radnicima,

f) naknade za ostale utroške.

(2) Odluku iz prethodnog člana školski odbor donosi na osnovu Uputstva o utvrđivanju cijena za vršenje usluga u srednjim školama na području BPK  Goražde, 

VII.  ISKLJUČENJE  IZ  ŠKOLE  I  NAKNADA  ŠTETE

Član 36.

(1) Učenik/polaznik koji s namjerom ili iz krajnje nepažnje prouzrokuje materijalnu štetu školi  dužan je istu nadoknaditi.

(2) Ako štetu prouzrokuje više učenika/polaznika svaki učenik/polaznik odgovara za dio štete koju je prouzrokovao.

Član 37.

(1) Postojanje štete i okolnosti pod kojima je ona nastala, njenu visinu, kao i počinioce štete utvrđuje komisija od tri člana, koju obrazuje direktor.






(2) Visina štete se utvrđuje na osnovu cjenovnika ili knjigovostvene vrijednosti, a u pojedinim slučajevima procjenjivanjem. 
Član 38.

(1) Vanredni učenik/polaznik može biti oslobođen od naknade štete u cjelini ili djelomično samo u slučaju ako bi plaćanjem naknade štete porodica učenika/polaznika bila dovedena u tešku situaciju ili ako zbog teške socijalne situacije nije u mogućnosti platiti štetu.





(2) Odluku o oslobađanju od naknade donosi školski odbor.

Član 39.

Vanredni učenik/polaznik može biti kažnjen isključenjem i gubljenjem statusa vanrednog učenika/polaznika ako napravi sljedeće prekršaje:

a) Vrši prepravke i falsifikovanje na zvaničnim dokumentima  kao što su svjedočanstva, diplome i uvjerenja izdata od strane škole,

b) Dolazak u školu i  na ispit u alkoholisanom stanju ili pod uticajem narkotičkih sredstava,

c) Izazivanje nereda sa teškim posljedicama, 

d) Izazivanja rasne i nacionalne netrpeljivosti u školi,

e) Počinjeno krivično djelo.





Član 40.

Odluku o isključenju iz škole i gubljenju statusa vanrednog učenika/polaznika donosi školski odbor, a na prijedlog direktora ili nastavničkog vijeća. 
VIII.  NADZOR  NAD IZVOĐENJEM NASTAVE I  VOĐENJEM DOKUMENTACIJE

Član 41.

(1) Pedagoško-stručni nadzor se vrši nad organizacijom izvođenjem instruktivne nastave i drugim oblicima obrazovnog rada, radom nastavnika, stručnih saradnika i saradnika u svim srednjim školama radi kontinuiranog unapređivanja rada.


(2) Pedagoško-stručni nadzor  pored ostalog obuhvata:

a) praćenje primjene i realizacije nastavnog plana i programa odnosno ciljeva i zadataka, sadržaja, obima, oblika, metoda i postupaka obrazovnog rada,

b) praćenje, proučavanje i analiza sistema obrazovanja i predlaganje mjera za njegovo unapređenje i razvoj,

c) praćenje i unapređivanje nastavne tehnike i tehnologije i organizovanje obučavanja i usavršavanja nastavnika i saradnika za primjenu novih nastavnih sredstava i nove tehnologije.
Član 42.
(1) Stručnu pomoć i pedagoško-stručni nadzor škola vrši Pedagoški zavod, odnosno kantonalni inspektor za obrazovanje.
(2) Srednja škola je obavezna da omogući nesmetano vršenje pedagoško-stručnog nadora i uvid u dokumentaciju i evidenciju koju vodi.

Član 43.

(1) O obavljenom pedagoško-stručnom nadzoru podnosi se izvještaj Ministarstvu, nastavničkom vijeću i školskom odboru srednje škole.

(2) Vršenje  pedagoško-stručnog nadzora bliže se reguliše propisom koji donosi ministar.


IX.  PRELAZNE I ZAVRŠNE ODREDBE

Član 44.


Na sve  što nije regulisano ovim Pravilnikom direktno će se primjenjivati odredbe Zakona o srednjem obrazovanju i odgoju i drugi podzakonski akti.

Član 45.


Izmjene i dopune ovog  Pravilnika donosit će se na isti način kao i prilikom donošenja ovog Pravilnika.

Član 46.


Stupnjem na snagu ovog Pravilnika prestaju da važe odredbe Pravilnika o polaganju dopunskog, razrednog i popravnog ispita u srednjoj školi  („Službene novine Bosansko – podrinjskog kantona Goražde“ broj:16/11) koje se odnose na vanredne učenike/polaznike.  

Broj: 10-34-2562/23            
                                                                                                                            

Goražde, 15 .08.2023. godine 

                                                                                                                                            
                                                                                                                                           M I N I S T A R
                                         Adisa Alikadić - Herić

